
  ZAKON 
O POTICAJU RAZVOJA MALE PRIVREDE UNSKO-SANSKOG  KANTONA


POGLAVLJE I .  OPŠTE ODREDBE

Član 1.
(Predmet Zakona)
Ovim Zakonom se uređuju osnove planiranja, osiguranje sredstava i provođenje poticajnih mjera razvoja male privrede u Unsko-sanskom kantonu (u daljem tekstu: Kanton), aktivnosti i mjere Vlade Unsko-sanskog kantona (u daljem tekstu: Vlada Kantona) u poticaju razvoja male privrede, program poticaja i njegovo provođenje, nadzor nad provođenjem Zakona, kaznena i druga pitanja u vezi sa poticajem razvoja male privrede u Kantonu.

Član 2. 
(Gramatička terminologija)
Gramatička terminologija korištenja ženskog ili muškog roda podrazumijeva uključivanje oba roda.

Član 3.
(Odredba o zabrani diskriminacije)
U postupcima propisanim ovim Zakonom i propisima donesenim na osnovu ovog Zakona, 
promoviše se princip jednakih šansi, te se zabranjuje svaki oblik diskriminacije, nasilja i uznemiravanja na osnovu spola, jezika, nacionalne pripadnosti, vjeroispovijesti, socijalnog porijekla, obrazovanja, imovnog stanja, političkog ili drugog uvjerenja odnosno osnova.


POGLAVLJE II. SUBJEKTI MALE PRIVREDE

 Član 4.
(Subjekti male privrede)
(1) Subjekti male privrede, u smislu ovog Zakona, su fizička i pravna lica, koja trajno obavljaju 
 dozvoljene djelatnosti radi ostvarivanja dohotka odnosno dobiti, uključujući samozapošljavanje    i porodične poslove povezane sa obrtom i drugim djelatnostima, registrovani kod nadležnog organa, bez obzira na oblik organizovanja koji:
a) su samostalni u poslovanju;
b) zapošljavaju prosječno godišnje manje od 250 zaposlenika; 
c) ostvaruju ukupni godišnji prihod manji do 97. 790.000,00 KM ili čiji je ukupni godišnji bilans stanja manji od 84.099.400,00 KM.
(2)  U skladu sa odredbama ovog zakona, investitori koji nisu državljani Bosne i Hercegovine,  na području Unsko-sanskog kantona  imaju ista prava i obaveze kao i državljani Bosne i Hercegovine.


 Član 5.
(Samostalnost u poslovanju)
      Samostalnost u poslovanju iz člana 4. stav (1) tačka a) ovog zakona postoji kada drugo  
fizičko ili pravno lice, koje ne ispunjava uslove iz člana 4. ovog Zakona, pojedinačno ili       zajednički, nije vlasnik kapitala više od 25% (dvadeset i pet procenata) u subjektu male privrede, kao i u ukoliko:
a) učešće u vlasništvu u subjektu male privrede ima investicioni fond ili javni sektor, pod uslovom da to učešće pojedinačno ili zajednički nije veće od 50 % (pedeset procenata),
b) učešće u vlasništvu subjekta male privrede nije moguće utvrditi, te se na osnovu posebne izjave utvrđuje da druga fizička ili pravna lica koja ne ispunjavaju uslove iz člana 3. ovog Zakona, pojedinačno ili zajednički, nisu vlasnici kapitala više od 25% u subjektu male privrede.

                                                                         Član 6.
                                               (Podjela subjekata male privrede)
(1)  Prema veličini, u smislu ovog Zakona, subjekti male privrede dijele se na:
a)  Mikrosubjekte male privrede - fizička i pravna lica koja zapošljavaju prosječno godišnje manje od 10 zaposlenika, odnosno čiji je ukupni godišnji prihod ili ukupna vrijednost poslovne imovine na kraju poslovne godine manja od 3.911.600,00 KM,
b)  	Male subjekte male privrede - fizička i pravna lica koja zapošljavaju prosječno godišnje   
manje od 50 zaposlenika, odnosno čiji je ukupni godišnji prihod ili ukupna vrijednost poslovne imovine na kraju poslovne godine manja od 19.558.000,00 KM,
c) 	Srednje subjekte male privrede - fizička i pravna lica koja zapošljavaju prosječno godišnje manje od 250 zaposlenika, odnosno čiji je ukupni godišnji prihod manji od 97.790.000,00 KM ili čija je ukupna vrijednost poslovne imovine na kraju poslovne godine manja od 84.099.400,00 KM.
(2)   Ako se na osnovu kriterija iz stave (1) ovog člana, broja zaposlenih i finansijskih pokazatelja 
privrednog subjekta, ne može precizno utvrditi u koju od postojećih kategorija pripada   
subjekt male privrede, odlučujući kriterij je broj zaposlenih.

                                                                        Član 7.
(Kriteriji za razvrstavanje subjekata male privrede)
(1) Podaci o prosječnom broju godišnje zaposlenih i o finansijskim pokazateljima utvrđuju se na 
osnovu posljednjeg godišnjeg obračunskog perioda. Vrijednost finansijskih pokazatelja utvrđuje se isključujući indirektne poreze.
(2) 	U slučaju novoosnovanih subjekata male privrede koji nemaju usvojen periodični obračun ili 
završni račun, podaci potrebni za razvrstavanje u grupe određuju se na osnovu procjene nadležne statističke institucije sačinjene za odgovarajući protekli period u toku godine.
(3)  Ako je zaključivanjem obračunskog perioda subjekta male privrede, došlo do smanjenja ili 
prekoračenja broja zaposlenih definisanih u članu 5. ovog Zakona, odnosno smanjenja ili prekoračenja financijskih pokazatelja iz istog člana, to neće rezultirati promjenom statusa subjekta male privrede, odnosno grupe kojoj pripada, izuzev ako se navedena promjena ponovi dva uzastopna obračunska perioda. 

  Član 8.
(Zaposlenici)
(1) Zaposlenici subjekata male privrede su radnici, privremno angažirani radnici, vlasnici – 
 menadžeri, zaposleni u supsidijarnim društvima odnosno angažovani radnici drugih preduzeća   za vrijeme provedeno u redovnim aktivnostima subjekata male privrede radi ostvarenja  financijske dobiti, članovi uprave i partneri koje se bave redovnom djelatnosti privrednog subjekta.
(2) Broj zaposlenih odgovara prosječnom broju osoba angažovanih na puno radno vrijeme kod 
privrednog subjekta, ili u njegovo ime tokom cijele referentne godine.
(3) Broj prosječno zaposlenih se određuje na osnovu ostvarenih godišnjih sati zaposlenih sa punim i skraćenim radnim vremenom, osim vremena provedenog na porodiljskom odsustvu i vremena provedenog u statusu pripravnika, u koji ne ulaze učenici, studenti i volonteri uključeni u stručnu obuku odgovarajućim ugovorom.

Član 9. 
(Statističko razvrstavanje subjekata male privrede)
(1) Subjekti male privrede se, radi osiguranja statističkih podataka potrebnih za praćenje razvoja  
male privrede razvrstavaju u kategorije prema broju zaposlenih kako slijedi:                   
a) sa jednim zaposlenim licem;
b) dva do devet zaposlenih lica;
c) deset do 49 zaposlenih lica;
d) 50 do 249 zaposlenih lica.
     (2)  Razvoj male privrede se prati kroz promjene sljedećih indikatora:
a) promjenu broja uposlenih;
b) obim proizvodnje u maloj privredi;
c) broj subjekata male privrede, ukupno i u pojedinim kategorijama iz stava (1) ovog člana;
d) vrijednost izvoza subjekata male privrede;
e) ulaganja u istraživanja i razvoj, te primjenu savremenih tehnologija i inovacija;
f) učešće subjekata male privrede u korištenju sredstava Evropske unije, prema broju stanovnika i vrijednosti projekata;
g) broj tradicionalnih i starih zanata i vrijednost proizvodnje u tradicionalnim i starim zanatima;
h) promjenama brojnog stanja u subjektima po pojedinim industrijskim granama.

POGLAVLJE III.  CILJEVI RAZVOJA MALE PRIVREDE I POTICAJNE MJERE


                                                                         Član 10.
(Ciljevi razvoja)
            Ciljevi razvoja male privrede su:
a) povećanje broja zaposlenih,
b) povećanje proizvodnje, kvaliteta i konkurentnosti male privrede,
c) povećanje broja subjekata male privrede,
d) istraživanje, razvoj i primjena savremenih tehnologija i inovacija, 
e) prilagođavanje svjetskom tržištu, te poticanje subjekata male privrede za korištenje
 sredstava iz fondova Evropske unije i  bilateralnih fondova,
f) poticanje djelatnosti koje ne zagađuju okolinu, 
g) [bookmark: _Hlk191540826]poticanje obavljanja i opstanka tradicionalnih i starih zanata i obrta,
h) poticanje razvoja turističke ponude, 
i) poticanje razvoja novoosnovanih subjekata male privrede, 
j) poticanje pokretanja vlastitog biznisa -START-UP, 
k) razvoj poduzetničke infrastrukture i stvaranje boljeg poslovnog okruženja.

  Član 11.
(Poticajne mjere) 
(1) Poticajne mjere i aktivnosti radi ostvarivanja ciljeva razvoja male privrede realizuju se kroz:
a) kreditiranje subjekata male privrede pod povoljnijim uslovima i subvencioniranje    kamata po preuzetim kreditima,
b) poticaj za povećanje zapošljavanja, 
c) povećanje konkurentnosti,
d) davanje pomoći za pokretanje poslova, stručno i poduzetničko obrazovanje;
e) prekvalifikaciju i dokvalifikaciju,
f) pružanje stručne i savjetodavne pomoći subjektu male privrede;
g) podršku razvoju poduzetničke infrastrukture (poduzetničkih i/ili poslovnih zona, centara za poduzetništvo, centara za investitore, poduzetničkih inkubatora, klastera i tehnoloških parkova);
h) podrška za učestvovanje na sajmovima i programima edukacije;
i) podrška razvoju poduzetništva ciljanih grupa (žensko poduzetništvo, poduzetništvo 
                       mladih i poduzetništvo osoba sa invaliditetom)
j) podrška za istraživanje, razvoj i primjenu inovacija, uvođenje savremenih tehnologija, 
k) uvođenje novih softvera, certifikata i međunarodnih standarda kvalitete;
l) podrška obrtima, srodnim djelatnostima, domaćoj radinosti, tradicionalnim i starim zanatima 
m) druge poticajne mjere u svrhu ostvarenja ciljeva razvoja male privrede.

(2) Poticajne mjere i aktivnosti iz stava (1) ovog člana realizovat će se putem javnih poziva od                                 
strane Ministarstva privrede (u daljem tekstu Ministarstvo) na osnovu Programu iz člana 14. ovog Zakona

                                                                         Član 12. 
     (Obaveza usklađivanja svih poticajnih mjera sa propisima o sistemu državne pomoći)
Poticajne mjere iz ovog Zakona koje predstavljaju državnu pomoć dodijeljivat će se u skladu       sa propisima o državnoj pomoći.



POGLAVLJE IV.  PRAVILNIK, PROGRAM POTICAJA RAZVOJA MALE PRIVREDE, SUBJEKTI PROVOĐENJA POTICAJNIH MJERA

Član 13.
(Pravilnik)
(1)  Pravilnik kojim se detaljnije uređuju postupci u provođenju Programa iz člana 14. ovog  Zakona donosi Ministar ministarstva privrede ( u daljem tekstu Ministar) nakon pribavljene saglasnosti Vlade Kantona.
(2) Pravilnikom se obavezno uređuje:
a) metodologija rada, kojom se obezbjeđuje javnost rada,
b) način imenovanja i rada komisija prilikom provođenja postupaka po Javnim pozivima 
c) kriteriji za izbor korisnika u provođenju Programa,
d) obavezu i rok definisanja uređenja odnosa odgovarajućim pravnim aktom između 
Ministarstva i korisnika sredstava,
e) način izvještavanja o utrošku sredstava i praćenje provođenja Programa.
(3) Način provođenja javnog poziva, zaključivanje ugovora, donošenje drugih pravnih akata, detaljnije će se urediti pravilnikom iz stave (1)  ovog člana. 

Član 14.
(Program poticaja)
(1) Program poticaja razvoja male privrede (u daljnjem tekstu: Program), na prijedlog Ministarstva donosi Vlada Kantona.
(2) Program se donosi za svaku Budžetsku godinu, najkasnije u roku od 90 dana od dana          stupanja na snagu Zakona o izvršavanju Budžeta Unsko-sanskog kantona.
(3) Programom se utvrđuju: poticajne mjere, aktivnosti provođenja, sredstva za implementaciju Programa, metodologija provođenja, kriteriji, uslovi, namjena korištenja sredstava.
(4) Odluku o programu utroška sredstava za realizaciju Programa iz stave (1) ovog člana donosi Vlada Kantona na prijedlog Ministarstva.
(5) Odluku o davanju saglasnosti na konačne rang liste korisnika sredstava nakon provedenih Javnih poziva donosi Vlada Kantona na prijedlog Ministarstva.
                                       
Član 15.
 (Sredstva za provođenje Programa)
(1) Finansijska sredstva za provođenje Programa iz člana 14. ovog Zakona, osiguravaju se u  
Budžetu Kantona za svaku kalendarsku godinu.
(2) Visina finansijskih sredstava iznosi minimalno 1% godišnjeg Budžeta Unsko-sanskog kantona ostvarenih od redovnih budžetskih prihoda iz prethodne godine umanjenog za  namjenska sredstva i donacije;

Član 16.
 (Obaveze korisnika sredstava)
            Korisnici sredstava obavezni su:
a)  da dodijeljena poticajna sredstva koriste namjenski, u skladu sa namjenom i uslovima 
     utvrđenim pravnim  aktom;
b)  da se prilikom implementacije odobrenog projekta pridržavaju ugovorenih rokova 
     utvrđenih  Programom, Javnim pozivom i Ugovorom;
c)  po isteku utvrđenog roka za implementaciju projekta dostave popunjen obrazac   
    „Izvještaj o utrošku finansijskih sredstava“ sa propisanom dokumentacijom.
d) da licima koje ovlasti Ministar omoguće vršenje nadzora i daju mu sva potrebna obavještenja i podatke od značaja za implementaciju odobrenog projekta,
e) da dostave i drugu dokumentaciju na zahtjev Ministarstva.

POGLAVLJE V.  NADZOR

Član 17.
( Nadzor nad primjenom zakona)
Upravni nadzor nad primjenom ovog Zakona i propisa donesenih na osnovu ovog Zakona, u okviru svojih nadležnosti provode:
a) Ministarstvo privrede;
b) Ministarstvo finansija;

                                                                        Član 18.
                                  (Nadzor nad korištenjem poticajnih sredstava)
(1)  Ministarstvo vrši nadzor nad korištenjem poticajnih sredstava prema posebnom   postupku propisanom Pravilnikom iz člana 13. stav (1) ovog Zakona.
(2) U slučaju utvrđenih nedostataka u korištenju dodijeljenih poticajnih sredstava, korisnik 
je dužan izvršiti povrat dijela ili cjelokupnog iznosa dodijeljenih poticajna sredstava, uvećana za iznos zakonske zatezne kamate, o čemu Ministarstvo donosi posebno 
Rješenje protiv kojeg nije dopuštena žalba ali se može pokrenuti upravni spor tužbom kod nadležnog suda.
(3) Korisniku poticajnih sredstava kojem je naređen povrat dijela ili cjelokupnog iznosa dodijeljenih poticajna sredstava ili je učinio povredu neke druge ugovorne obaveze zabranit će se korištenje poticajnih sredstava u period od tri godina od dana konačnosti rješenja o povratu sredstava iz stava (2) ovog člana, odnosno od dana kada je ugovorna obaveza trebala biti ispunjena, o čemu Ministarstvo donosi posebno riješenje protiv kojeg nije dopuštena žalba, ali se može pokrenuti upravni spor tužbom kod nadležnog suda.



Član 19.
(Inspekcijski nadzor)
Inspekcijski nadzor nad provođenjem odredaba ovog Zakona i propisa donesenih na osnovu njega vrše nadležne inspekcije svaka u okviru svojih nadležnosti.


POGLAVLJE VI. KAZNENE ODREDBE

Član 20.
(Prekršaj korisnika sredstava zbog nenamjenskog korištenja sredstava) 
(1) Novčanom kaznom u iznosu od 1.000,00 KM do 10.000,00 KM, kaznit će se za prekršaj  
korisnik sredstava - pravno lice ako nenamjenski koristi dodijeljena sredstva. 
(2) Novčanom kaznom u iznosu od 500,00 KM do 2.000,00 KM kaznit će se i odgovorna osoba u pravnom licu za prekršaj iz stave (1) ovog člana.
(3) Za prekršaj iz stava (1) ovog člana, kaznit će se fizičko lice - korisnik sredstava, novčanom 
kaznom u izosu od 500,00 KM do 1.500,00 KM.


Član 21.
(Prekršaj korisnika sredstava zbog ne korištenja sredstava u određenom roku)
(1) Novčanom kaznom u iznosu od 500,00 KM do 5.000,00 KM kaznit će se za prekršaj korisnik sredstava - pravno lice ako:
a) ne realizira projekat u roku utvrđenom posebnim aktom;
b) ako u propisanom roku ne dostavi popunjen obrazac "Izvještaj o implementaciji 
    odobrenih sredstava" sa dokazima o pravilno utrošenim sredstvima; 
(2) Za prekršaj iz stava (1) ovog člana, kaznit će se i odgovorno lice u pravnom licu, novčanom 
kaznom u iznosu od 300,00 KM do 1.500,00 KM.
(3) Za prekršaj iz stava (1) ovog člana, kaznit će se fizičko lice - korisnik sredstava, novčanom 
            kaznom u iznosu od 200,00 KM do 1.000,00 KM.

Član 22.
(Pokretanje prekršajnog postupka)
Zahtjev za pokretanje prekršajnog postupka iz člana 20. i 21. ovog Zakona podnosi Ministarstvo i nadležni kantonalni inspektor.

 
Član 23.
(Zabrana na poticajne mjere)
Korisnik poticajnih sredstava kojem je pravosnažnom odlukom izrečena kazna za prekršaj 
Iz člana 20. i 21. ovog Zakona, ne može ostvariti pravo na poticajne mjere predviđene ovim Zakonom u periodu od pet godina od pravosnažnosti odluke o prekršaju po kojoj je korisnik sredstava proglašen krivim.






POGLAVLJE VII.  PRELAZNE I ZAVRŠNE ODREDBE

Član 24. 
(Rok za donošenje podzakonskih akata)
Ministar  će u roku od 90 dana od dana stupanja na snagu ovog zakona donijeti Pravilnik iz člana 13. ovog zakona.

                                                                          Član 25.
                                                         (Prestanak važenja zakona)
Danom stupanja na snagu ovog zakona, prestaje da važi Zakon o poticaju razvoja
male privrede Unsko – sanskog kantona (“Službeni glasnik Unsko – sanskog kantona”, broj:11/19).

Član 26.
(Postupci koji čekaju pravomoćno rješenje)
Svi predmeti i postupci koji do dana stupanja na snagu ovog Zakona nisu pravomoćno okončani završit će se po odredbama Zakona koji je bio na snazi u vrijeme pokretanja postupka.
                                  
                                                                         Član 27.
 (Stupanje na snagu Zakona) 
Ovaj Zakon stupa na snagu osmog dana od dana objavljivanja u "Službenom glasniku Unsko - sanskog Kantona". 




                                                           PREDSJEDAVAJUĆI SKUPŠTINE

                                                          Zikrija Duraković

